
RECURSOS DIDÁCTICOS

O PARQUE EÓLICO EXPERIMENTAL DE
SOTAVENTO: UNHA INTERESANTE VISITA
PARA FACER EDUCACIÓN AMBIENTAL

GUTIÉRREZ ROGER, Xulio
PELAYO BARBARÁN, Mª Isabel
Taller de Educación Ambiental - ICE

Bole t ín das Cienc ias

O pasado día 13 de Abril visitamos ás instalacións do Parque Eólico
Experimental de Sotavento, en Xermade (Lugo) nunha viaxe promovida polo
Taller de Educación Ambiental do ICE da Universidade de Santiago de
Compostela.

Sen pretender facer unha análise exhaustiva deste Centro parécenos in-
teresante dar a coñecer a súas posibilidades como recurso de educación am-
biental para realizar visitas con grupos de alumnos e alumnas.

En Galicia non hai moitos centros creados especificamente para a edu-
cación ambiental, e case todos son de titularidade pública. Entre os máis sig-
nificativos podemos citar as Aulas da Natureza da Consellería de Medio Am-
biente que, na maioría dos casos, están vencellados á interpretación dos Espa-
cios Naturais Protexidos. Algúns concellos tamén contan con instalacións nas
que se realizan actividades educativo-ambientais pero diluídas entre outras de
carácter etnográfico, festivo, deportivo ou simplemente de promoción turísti-
ca. Finalmente podemos mencionar outros centros que tratan certos temas
ambientais concretos como os resíduos sólidos urbanos –Aula de SOGAMA-
o mar –Aula Activa do Mar de Rianxo-, o medio urbano –o Centro de inter-
pretación urbana de Santiago, de próxima creación- ou a enerxía eólica no
caso que nos ocupa do Parque Eólico de Sotavento.

O funcionamento destes centros está marcado pola carencia dun marco
xurídico e administrativo específico. Só a partir da publicación da Estratexia
Galega de Educación Ambiental (Xunta de Galicia 1999) e da Carta de Calidade
dos Centros de Educación Ambiental de Galicia dispoñemos de documentos
oficiais onde se enuncian os principios éticos, conceptuais e metodolóxicos

que deben rexer a práctica destes centros. A propia Estratexia recomenda ás
administracións públicas a creación dunha rede de Centros de educación
ambiental baseada en tales principios, pero tres anos despois da publicación
deste importante documento, a situación a penas ten mellorado.

Neste estado de cousas, a creación de Centros de Educación Ambiental
ten partido de  iniciativas locais ou sectoriais; así foi o nacemento, en 1997,
do Parque Eólico Experimental de Sotavento ó abeiro do Plan Eólico de Galicia,
desenvolvido pola Consellería de Industria e Comercio da Xunta de Galicia,
que tiña entre os seus obxectivos promover o coñecemento sobre a enerxía
eólica.

De seguido describimos as características principais do Parque Eólico:

SITUACIÓN

O parque está situado entre os termos municipais de Xermade (Lugo) e
Monfero (A Coruña), na Serra da Loba. Non é fácil chegar porque a sinalización
non é boa; convén estudiar detidamente o mapa de acceso antes de partir.

TITULARIDADE

A Sociedade Sotavento Galicia S.A., que xestiona o Parque, está
constituída por tres entidades públicas que posúen o 51% do seu capital (O
Instituto Enerxético de Galicia –INEGA-, o Instituto para a diversificación e o
Aforro da Enerxía –IDAE- e SODIGA) e catro empresas privadas do sector
enerxético (ENDESA, Unión Fenosa Energías Especiales S.A., Iberdrola Ener-
gías Renovables S.A. e Energía de Galicia S.A. –ENGASA-), que posúen o
49% restante.

XESTIÓN

A xestión educativo-ambiental realízase en réxime de concesión admi-
nistrativa por EOLO, empresa creada especificamente para este proxecto por
un grupo de catro diplomados en maxisterio que realizan eles mesmos tódalas
tarefas educativas, interpretativas e administrativas. O mantemento técnico é
realizado por persoal da propia sociedade e do INEGA mediante convenio de
colaboración.

INFRAESTRUCTURA E EQUIPAMENTO

O moderno edificio é aparentemente pequeno porque a penas destaca
entre os grandes muíños aeroxeneradores e outros grandes artefactos de vivas

cores que sobresaen na paisaxe. O Centro conta cos seguintes espacios:
-   Aula divulgativa. Gran espacio central do edificio, destinado a expo-

sición de maquetas e paneis, onde se ofrece información sobre as
distintas fontes de enerxía, centrándose máis nas renovables. Para os
máis pequenos hai diversos obxectos moi chamativos que funcionan
co vento. Tamén hai vitrinas con material bibliográfico de consulta
sobre este tema.

-   Sala de eficiencia enerxética. Nesta sala hai electrodomésticos de uso
cotiá acompañados de paneis onde se explica o gasto que implica o
seu uso.

-   Sala de control, onde se dirixe a actividade dos aeroxeneradores. Os
ordenadores informan permanentemente sobre a enerxía eléctrica
xerada en cada momento por cada instalación.

-   Auditorio, o espacio de usos múltiples onde se realizan seminarios,
talleres, impártense clases, proxéctanse vídeos, etc.

-   Hangar, onde se poden observar as maquetas de dous aeroxeneradores
cos nomes dos distintos compoñentes.

-  No exterior, o parque conta con 24 aeroxeneradores comerciais das
cinco tecnoloxías existentes instaladas en Galicia e tres prototipos.
As potencias oscilan entre 600 e 1300 kW e as torres entre 40 e 60 m
de altura.

-  Nos espacios exteriores, nos arredores do edificio e entre os
aeroxeneradores, hai multitude de obxectos realizados con materiais
reciclados que teñen que ver co vento, algúns son obxectos artísti-
cos, outro baseados en estructuras tradicionais, ou ben con algún
tipo de función, que outorgan un aspecto especialmente atractivo ó
conxunto. Entre eles destaca unha torre con “bucios”, vasillas de ba-
rro que debido á súa coidada orientación producen diferentes tipos
de sons segundo as características do vento; trátase dunha instala-
ción tradicional nos vellos muíños de vento que empregaban os
muiñeiros para adaptar as prestacións do muíño ás características do
vento.

TIPOS DE ACTIVIDADES

As actividades que se realizan en cada visita acórdanse previamente
entre EOLO e o Centro visitante. Entre as actividades máis usuais podemos
deatacar:

-  Visita guiada polas dependencias interiores. Comeza cun acto de pre-
sentación, despois faise un percorrido polas distintas dependencias
explicando e dialogando en cada unha sobre o tema correspondente.

- Charlas, obradoiros lúdico-técnicos e xogos, especificamente
deseñados para os alumnos e alumnas de centros de ensino e axeitados
ó nivel do alumnado. Algúns dos obxectos e debuxos realizados por
escolares adoitan ser expostos para mostra de ulteriores visitas.

- Visita guiada ou autoguiada polos espacios exteriores.

VALORACIÓN

Unha rede de centros de educación ambiental equilibrada precisa da
creación de máis Centros temáticos sobre os máis relevantes aspectos da difí-
cil relación entre a humanidade e a natureza (lixo, industria, agricultura, pes-
ca, etc..) e non só, como ata o de agora, de centros para a interpretación do
medio natural en espacios protexidos; por esta razón queremos valorar positi-
vamente a creación dun Centro sobre o importante tema da enerxía.

Para facer unha análise algo máis precisa pasemos a comentar breve-
mente os catro aspectos que habitualmente se contemplan para describir e
valorar un centro de educación ambiental:

  r  Instalacións e infraestructuras. Os edificios son espaciosos,
axeitados e integrados na paisaxe. Durante a construcción das
edificacións tívose en conta a preservación dos restos arqueolóxicos
existentes.

   r Equipamento. É moi axeitada a idea de que o propio Parque Eólico
sexa simultaneamente unha instalación industrial en pleno
funcionamento e un recurso educativo; ademais hai un elevado nú-
mero de recursos de pequeno formato de gran interese didáctico e
impacto emocional nos asistentes. Resultan moi atraíntes e cumpren
con solvencia o obxectivo de achegar o coñecemento desta fonte
de enerxía renovable ó público, tanto ós escolares como ós visitan-
tes en xeral.

    r Equipo humano. O nivel de formación inicial e permanente é sufi-
ciente segundo as recomendacións dos documentos antes aludidos.
A impresión que deixan despois da visita é que viven intensamente
a educación ambiental porque, ademais de transmitir correctamente
a información técnica pertinente, dedican a maior parte do tempo a
educar nos valores proambientais explicando, por exemplo, o custe
que supón producir a enerxía e facendo fincapé en que non basta

con buscar as solucións técnicas que causen menos impacto am-
biental se esto no vai unido a un consumo responsable e sostible.

  r Proxecto educativo. Non está desenvolvido polo que non se pode
valorar nesta ocasión.

En resumo, recomendamos encarecidamente a visita.

Para concertar visitas: Tfno: 981563977 Fax 981572690




